
ఖగరాజునెఱకలు గాఁడ నుగ్రంబు - లగుబాణము ల్పది యడరి యేయుటయుఁ1090

దుండాగ్రమున విల్లు తునుకలు చేసి - ఖండించి వడిఁ బతాకలు నేలఁ గలిపి

దనుజేశుమకుటముల్ ధర డొల్ల వ్రేసి - పెనఁచి సారథిఁ జంపి ప్రేవులు చీల్చి

తల మీఱి దనుజురథ్యములఁ జెండాడి - చలమొప్ప నరదంబు చదియ మోదుటయు

విరథుఁడై రాక్షసవిభుఁడు కంపించి - ధరణిపైఁ బడి లేచి ధరణిజఁ గొనుచు

మాయాబలంబున మఱి మింటి కెగసి - పోయెఁ బోయినఁ జూచి పోనీక పేర్చి

యడ్డగించి జటాయు వాకాశవీథి - నొడ్డినగతిఁ దాఁకి "యోరి పాపాత్మ!

జుణిగి యేలోకంబుఁ జొచ్చిన నైనఁ - దృణముగాఁ బట్టి వధింతు ని" న్ననినఁ

దిరిగి రోషమున దైతేయవల్లభుఁడు - గర ముగ్రమైన ముద్గరము వైచుటయు

నది తుండమునఁ ద్రుంచి యతనిమస్తకముఁ-  జదియంగ నడిచి కేశములు ద్రుంచుటయు

సురవైరి కోపించి స్రుక్కక కదిసి - యురువడిఁ బక్షీంద్రు నొడిసి రాఁదిగిచి,

మొగిఁ బట్టి యందంద ముష్టిఘట్టనలఁ - దగిలి నొప్పించె నుద్ధతశక్తి మెఱసి

దనుజేంద్రవిహగేంద్రదారుణయుద్ధ - మనిమిషాదులు చూచి యాశ్చర్యపడిరి;

యరుదైనకడిమిచేత రావణుఁడు - కర ముగ్రమగునట్టి ఖడ్గ మంకించి

యెఱకలు పదములు నెగసి త్రుంచుటయు - నెఱిఁ దూలిఁ ఖగపతి నేలకు వ్రాలె;

వ్రాలిన వైదేహి వగ నొక్కవృక్ష - మూలంబు చేరి రామునిఁ బేరుకొనుచు

వాపోవుచుండ రావణుఁ డంకసీమ - నాపరమపతివ్రతాంగన నునిచి




సీత యాభరణముల ఋష్యమూకపర్వతమునఁ బడవేయుట


యంత సంతోషించి యాకాశవీథి - నెంతయు రయమున నేగె రావణుఁడు,

అప్పుడు బ్రహ్మాదు లగుసురల్ మునులు - తప్పఁడు రాముచే దశకంఠుఁ డీల్గు

మనమనోరథములు మనకు సిద్దించు - నని చెప్పికొని యుబ్బి రందఱు ప్రీతి;

ననిమిషపథమున కంత రావణుఁడు - చన రయంబున సీత చరణనూపురము

సురవైరి కుత్పాతసూచకం బగుచు - నురువడిఁ జనుదెంచి యుల్కయై పడియె

జగతిపై జాహ్నవి జలధార లొలుకు - పగిది నయ్యాకాశపథమున నుండి

చెలువకుచంబులఁ జెందుహారములు - దెలియ కందంద మేదినిఁ దెగిపడియె.

నాలోన సీత హాహారవం బంది - లోలోనఁ గడునడలుచుఁ బోయి పోయి

యట ఋశ్యమూకంబునందు వానరులు - పటుసత్త్వు లేవురఁ బరికించి కాంచి

తనవస్త్రమునఁ గొంత తగఁ జించి పుచ్చి - తనభూషణంబులు దానె బంధించి,

వీరైన రామభూవిభున కీవార్త - లారయఁ దెలుపరే యనుబుద్ధి నపుడు

దడయక రాముచే దశకంఠుఁ డింకఁ - జెడు నంచు ముడియు వైచిన విధంబునను

వారిమధ్యంబున వైచుచుఁ బోవ, - వారును దాఁచిరి వడిఁ బుచ్చి దాని

దనుజాధిపతి యంత దశరథాత్మజులు - తనవెంట వత్తురన్ దల్లడం బొదవ

		 ఈ పేజీలో చివరి మార్పు 16 జనవరి 2024న 22:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

